LASARTEKO BERRITZEGUNEA 2006 /2007

MINTEGIA : IKASLE ETORKINAK EUSKALDUNTZEKO 

MATERIALAK  (LEHEN HEZKUNTZA)

MATERIALAREN FITXA

IRAKASLEA 

Koro Berasategi

IKASTETXEA 

Egape ikastola LH eta DBH

MATERIALAREN IZENA 

Aho hizkuntza eta idazketa lantzeko ariketak

URRATSA ETA MAILA*

Sakontze urratsa  B eta DBH

HELBURUA 

Aho hizkuntza lantzea eta testu sinpleak idatziz ekoiztea

PROZEDURA 

Ariketa desberdinak egiteko ideiak dira. Saio batean amaitzeko ariketak.

BALIABIDEAK 

“Berria”, “Mantangorri”, “Matraka”, “Don Celes”, Hiztegiak...

* Urratsaren  eta Mailaren sailkapena egiteko, Ima Ortega irakaslearen honako dokumentua erabili dugu : Urrats bakoitzaren ezaugarriak eta lan egiteko oinarrizko estrategiak  (www.elkarrekin.org/elk/IEHI). 

1-2 urratsei, Oinarrizko Urratsa deitu diogu eta 3-4 urratsei, Sakontze Urratsa. 1-3 mailei, A Maila izena jarri diogu eta 4-6 mailei, B Maila.

AHO HIZKUNTZA ETA IDAZKETA LANTZEKO ARIKETAK

· BIÑETA MUTUAK: (adibidez, “Don Celes”)

-Ikasle bakoitzari biñeta bat ematen diogu. 

Norberak bere biñetan gertatzen dena besteen aurrean azaldu behar du. Ondoren, taldean, biñetak ordenatuko ditugu eta denon artean istorioari dagokion testua asmatu eta idatziko dugu (lan bakarra denon artean).

Lana idatziz zein ordenagailuz egin daiteke baina lortutako ekoizpena fotokopiatu eta ikasle bakoitzak gordeko du taldean egindako lanaren kopia.

· “1001 GALDERA ETA ERANTZUN” liburuan oinarritutako fitxak:

-Ikasle bakoitzari gai berarekin erlazionatuta dagoen galdera eta erantzun bana emango diogu.

Ikasle bakoitzak berari egokitutako artikulutxoa irakurri, ulertu eta besteen aurrean azalduko du.

Ondoren, denon artean testu bat osatuko dute ulertu duten informazioa erabiliz eta nahiez gero orria apainduko dute.

Testua idatziz edo ordenagailuz egin daiteke.

Taldeko ekoizpena fotokopiatuko dugu eta ikasle bakoitzak fotokopia bat gordeko du.

· “BERRIA” “MATRAKA” “MANTANGORRI”... egunkari eta aldizkariak:

-Berri zein artikulu interesgarri baten fotokopia ikasleei banatu. Artikuluaren irakurketa egin, zenbaitetan ozenki bestetan norberak bere bururako.

Artikulua taldean komentatu, galderak egin, iritziak eskatu.

Laburpen gisa ikasle bakoitzak bere fotokopian komentario batzuk idatziko ditu (bere iritzia, adostasuna, ez adostasuna, ezagutzen dituen antzeko kasuak, berria interesgarria iruditu zaion ala ez...)

-Ikasleek txandaka etxera eramango duten banatu diegun berri bat. Hurrengo saioan kideen aurrean azaldu behar dute artikuluak diona.

Iritziak eskatuko ditugu, galderak egin...

-“Matraka”, “Mantangorri”, “Berria” aldizkari eta egunkarietako zenbait artikulu irakurri eta ahoz landu ondoren antzeko testu bat ekoiztuko dute batzutan banaka bestetan taldean.

Adibidez: herri baten inguruko erreportaia (Mantangorrin egoten dira ereduak), estreinatu berria den filma baten inguruko kritika (egunkarian), merkatura atera den azken produktuaren berezitasunak...

· ARTIKULU MOTZAK (Mantangorri, Aiurri...):

-Artikulua irakurri (adibidez: “Muskerrik handiena” Mantangorri)

-Ahoz azaldu bertan irakurritakoa

-Informazioa denon artean zabaldu: Zer gehiago dakite gai honen inguruan?

-Liburuetatik, Internetetik... informazioa gehitu

-Jasotako informazio berria erabiliz testu sinple bat ekoiztu

-Taldean nahiz banaka egin daiteke

· HIZTEGIAREKIN JOLASEAN:

-Taldean egiteko lana. Hiztegi bakarra behar dugu

-Ikasle batek, orrialde bat proposatuko du (hiztegian begiratu gabe)

-Hurrengo ikasleak egokitutako orrialdean eskuineko orria edo ezkerreko orria aukeratuko du (betiere, hiztegian begiratu gabe)

-Hurrengo ikaslearen txanda iristerakoan eskuineko edo ezkerreko zutabea aukeratu behar du

-Hurrengoak hitza aukeratuko du zenbaki bat esanez (8. hitza, 14. hitza...)

-Egokitutako hitza zein den ikusiko dugu, baita bere esanahia ere

-Ondoren hitz hori erabiliz esaldiak egingo ditugu, ahoz zein idatziz

-Nahiez gero, aukeratutako hitzarekin zerikusia duten beste zenbait hitzen zerrenda osatuko dugu denon artean

· HITZ ZERRENDAK:

-Folio bakarra behar dugu. Gai bat aukeratuko dugu (adibidez, “Eguraldia”)

-Hasi aurretik helburu bat finkatuko dugu (“ea denon artean eguraldiarekin zerikusia duten 40 hitz lortzen ditugun”)

-Folioa eskutik eskura pasako da eta aldiko ikasle bakoitzak (baita irakasleak ere) gaiarekin zerikusia duen hitz bana idatziko du. Besteentzat ezezaguna den hitz bat idazterakoan idatzi duenak esanahia azaldu behar du euskaraz sinonimoak erabiliz edo mimikaz, itzulpenik egin gabe

-Helburua lortzean (40 hitz) ikasle bakoitzari 8 bat hitz emango dizkiogu zozketa egin ondoren

-Suertatutako hitzak erabiliz ikasleak esaldiak osatu behar ditu idatziz. Helburua: ahal den esaldi gutxien idatziz hitz guztiak erabiltzea. Esaldi egokiak eta zentzudunak egin behar dira

-Esaldien zuzenketa denon artean egingo dugu

